
1․ Ընթացիկ իրավիճակը և իրավական ակտի ընդունման անհրաժեշտությունը․
Եվրասիական տնտեսական միության հանձնաժողովի 2010 թվականի հունիսի 18-ի «Մաքսային միությունում անասնաբուժասանիտարական միջոցների կիրառման մասին» N 317 որոշման (այսուհետ՝ Որոշում) ընդհանուր դրույթների 14-րդ պարբերության համաձայն՝ երրորդ երկրներից ներմուծվող կամ անդամ պետությունների միջև տեղափոխվող կենդանիները կարանտինացվում են 21 օրից ոչ պակաս ուղարկողի երկրում և ստացողի երկրում, եթե ըստ կենդանիների կոնկրետ տեսակի՝ անասնաբուժական (անասնաբուժասանիտարական) պահանջներով այլ բան նախատեսված չէ: Կարանտինացման անհրաժեշտությունը, տևողությունը և պայմանները սահմանվում են այն անդամ պետության լիազորված մարմնի կողմից, որի տարածք ծրագրվում է իրականացվել կենդանիների ներմուծումը։ Որոշման 4-րդ բաժնի 4.3 կետի համաձայն՝  կենդանիների նկատմամբ անասնաբուժական հսկողությունն իրականացվում է դրանց բեռնման ժամանակ և նշանակման վայրում կենդանիներին ուղարկող տնտեսություններում և ստացող տնտեսություններում կարանտինային միջոցառումների պարտադիր անցկացմամբ, եթե այլ բան նախատեսված չէ անասնաբուժական (անասնաբուժասանիտարական) միասնական պահանջներով:
«Եվրասիական տնտեսական միության մաքսայի օրենսգրքի մասին» պայմանագրի 1-ին հավելվածի 7-րդ հոդվածի 3-րդ մասի համաձայն՝ սանիտարական, անասնաբուժասանիտարական ու կարանտինային բուսասանիտարական միջոցառումների ու ճառագայթային անվտանգության պահանջների պահպանումը հաստատվում է սանիտարահամաճարակաբանական, անասնաբուժական, կարանտինային բուսասանիտարական, ճառագայթային հսկողություն (վերահսկողություն) իրականացնելու արդյունքներով՝ «Միության մասին» պայմանագրով և դրան համապատասխան ընդունված՝ Հանձնաժողովի ակտերով սահմանված կարգով և (կամ) անդամ պետությունների օրենսդրությամբ սահմանված կարգով:
Հայաստանի Հանրապետության իրավական համակարգում ներկայումս բացակայում է՝ Հայաստանի Հանրապետություն ներմուծված կամ Եվրասիական տնտեսական միության անդամ պետություններից տեղափոխված կենդանիների պարտադիր կարանտինացման վերաբերյալ իրավակարգավորումներ նախատեսող իրավական ակտերը: Բացի այդ, ներկայումս Հայաստանի Հանրապետությունում առկա է կենդանիների վարակիչ հիվանդությունների ներբերման դեմ պայքարի խնդիր: 

2․ Առաջարկվող կագավորումների բնույթը․
Նկատի ունենալով, Հայաստանի Հանրապետության իրավական համակարգում ներկայումս բացակայում է՝ Հայաստանի Հանրապետություն ներմուծված կամ Եվրասիական տնտեսական միության անդամ պետություններից տեղափոխված կենդանիների պարտադիր կարանտինացման վերաբերյալ իրավակարգավորում նախատեսող իրավական ակտերը, միևնույն ժամանակ ներկայումս Հայաստանի Հանրապետությունում առկա է կենդանիների վարակիչ հիվանդությունների ներբերման դեմ պայքարի խնդիր Նախագծով,  առաջարկվում է Հայաստանի Հանրապետություն ներմուծված կամ Եվրասիական տնտեսական միության անդամ պետություններից տեղափոխված կենդանիներին Հայաստանի Հանրապետությունում ենթարկել պարտադիր կարանտինացման 21 օրից ոչ պակաս ժամկետով, որի նկատմամբ վերահսկողությունն առաջարկվում է վերապահել Սննդամթերքի անվտանգության տեսչական մարմնին: 

3․ Նախագծերի մշակման գործընթացում ներգրավված ինստիտուտները և անձինք․
Նախագիծը մշակվել է Տեսչական մարմինների աշխատանքների համակարգման գրասենյակի կողմից։

4․ Ակնկալվող արդյունքը․
Նախագծի ընդունման արդյունքում ներպեական օրենսդրությամբ կսահմանվի Հայաստանի Հանրապետություն ներմուծված կամ Եվրասիական տնտեսական միության անդամ պետություններից տեղափոխված կենդանիներին Հայաստանի Հանրապետությունում 21 օրից ոչ պակաս ժամկետով պարտադիր կարանտինացնելու և դրա նկատմամբ վերահսկողությունը Սննդամթերքի անվտանգության տեսչական մարմնին վերապահելու վերաբերյալ կարգավորում, որպիսի Նախագծի ընդունումը կնպաստի կենդանիների վարակիչ հիվանդությունների ներբերման դեմ պայքարի խնդիրների լուծմանը: 

	5․ Կապը ռազմավարական փաստաթղթերի հետ. 2050 Հայաստանի վերափոխման ռազմավարություն, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագծերը չեն բխում 2050 Հայաստանի վերափոխման ռազմավարության, և Կառավարության 2021-2026թթ. ծրագրերից:

6. Պետական կամ տեղական ինքնակառավարման մարմնի բյուջեում եկամուտների և ծախսերի էական ավելացման կամ նվազեցման վերաբերյալ
Նախագծերի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսվում։ 	

